
O‘ZBEKISTONDA XO‘JALIK JAMIYATLARI 
KUZATUV KENGASHLARI FAOLIYATINING 
ILMIY-METODOLOGIK ASOSLARINI 

Annotatsiya. Mazkur maqolada O‘zbekistonda xo‘jalik jamiyatlari kuzatuv kengashlari faoliyatining ilmiy-metodologik 
asoslari tizimli tahlil qilingan. Tadqiqotda kuzatuv kengashlarining iqtisodiy mohiyati, korporativ boshqaruv tizimidagi 
o‘rni va zamonaviy nazariy yondashuvlar asosidagi vazifalari yoritilgan. Xalqaro tajriba va milliy amaliyotni taqqoslash 
orqali mavjud muammolar aniqlanib, ularni bartaraf etishga qaratilgan ilmiy-amaliy takliflar ishlab chiqilgan. Shuningdek, 
kuzatuv kengashlari faoliyati samaradorligini oshirishning ustuvor yo‘nalishlari asoslab berilgan.

Kalit soʻzlar: korporativ boshqaruv, kuzatuv kengashi, aksiyadorlik jamiyati, mustaqil direktor, korporativ nazorat, 
boshqaruv samaradorligi, institusional yondashuv.
Abstract. This article provides a systematic analysis of the scientific and methodological foundations of supervisory 
boards in business entities in Uzbekistan. It examines the economic essence of supervisory boards, their role in corporate 
governance, and their functions from the perspective of modern theoretical approaches. Based on a comparison of 
international practices and national experience, existing challenges are identified and practical recommendations for their 
resolution are proposed. The study also substantiates key directions for improving the effectiveness of supervisory board 
activities.

Key words: corporate governance, supervisory board, joint-stock company, independent director, corporate control, 
management efficiency, institutional approach.
Аннотация. В данной статье проведён системный анализ научно-методологических основ деятельности 
наблюдательных советов хозяйственных обществ в Узбекистане. Рассмотрены экономическая сущность 
наблюдательных советов, их роль в системе корпоративного управления и функции с позиции современных 
теоретических подходов. На основе сопоставления международного опыта и национальной практики выявлены 
существующие проблемы и разработаны научно-практические рекомендации по их решению. Обоснованы 
приоритетные направления повышения эффективности деятельности наблюдательных советов.

Ключевые слова: корпоративное управление, наблюдательный совет, акционерное общество, независимый 
директор, корпоративный контроль, эффективность управления, институциональный подход.

K I R I S H
Global iqtisodiy jarayonlar chuqurlashib borayotgan hozirgi sharoitda korporativ boshqaruv tizimini 

takomillashtirish har bir mamlakat iqtisodiy barqarorligini ta’minlashning muhim omili hisoblanadi. O‘zbekiston 
Respublikasida amalga oshirilayotgan islohotlar doirasida davlat ishtirokidagi korxonalarni transformatsiya 
qilish, xususiylashtirish jarayonlarini jadallashtirish va investisiya muhitini yaxshilash ustuvor vazifalar sifatida 
belgilangan.

Aksiyadorlik jamiyatlari va mas’uliyati cheklangan jamiyatlar mamlakatimiz iqtisodiyotida faoliyat 
ko‘rsatayotgan yuridik shaxslar orasida asosiy o‘rinni egallaydi va ular tomonidan ishlab chiqarilayotgan 
mahsulotlar va ko‘rsatilayotgan xizmatlari yalpi ichki mahsulotning salmoqli qismini tashkil etadi.

Kuzatuv kengashlari xo‘jalik jamiyatlari, ayniqsa aksiyadorlik jamiyatlari boshqaruv organlarining muhim 
bo‘g‘ini hisoblanib, ular kompaniyalarning strategik rivojlanishini belgilash, menejment ustidan nazorat o‘rnatish 
va aksiyadorlar manfaatlarini himoya qilishda muhim ahamiyat kasb etadi. Shu nuqtai nazardan, kuzatuv 
kengashlari faoliyatining ilmiy-metodologik asoslarini rivojlantirish bo‘yicha tadqiqotlar olib borish dolzarb 
masala hisoblanadi.

M A V Z U G A  D O I R  A D A B I Y O T L A R  S H A R H I 
Xo‘jalik jamiyatlarida korporativ boshqaruv tizimini takomillashtirish, ayniqsa kuzatuv kengashlari faoliyatini 

samarali tashkil etish masalasi so‘nggi yillarda iqtisodiy tadqiqotlarning muhim yo‘nalishlaridan biriga aylandi. 
Ushbu sohadagi ilmiy-metodologik yondashuvlar xorijiy va mahalliy olimlar tomonidan o‘rganilgan.

Xorijiy tadqiqotchilardan Michael C. Jensen va William H. Meckling (1976) tomonidan ishlab chiqilgan 
agentlik nazariyasi korporativ boshqaruvning nazariy asoslaridan biri hisoblanadi . Ushbu nazariyaga ko‘ra, 
mulkdorlar (aksiyadorlar) va menejerlar o‘rtasidagi manfaatlar to‘qnashuvini kamaytirishda kuzatuv kengashlari 
muhim nazorat mexanizmi sifatida namoyon bo‘ladi.

Shuningdek, R. Edward Freemanning (1984) steykxolderlar nazariyasida kompaniya faoliyati faqat 
aksiyadorlar emas, balki barcha manfaatdor tomonlar manfaatlarini hisobga olgan holda boshqarilishi lozimligi 
ta’kidlanadi. Bu esa kuzatuv kengashlarining funksiyalarini kengaytirish zarurligini asoslaydi.

Korporativ boshqaruv sohasidagi xalqaro standartlar, xususan, Organisation for Economic Co-operation 
and Development (2015) tomonidan ishlab chiqilgan korporativ boshqaruv prinsiplari kuzatuv kengashlari 
faoliyatini tashkil etishda muhim metodologik asos bo‘lib xizmat qiladi. Unda kengash mustaqilligi, shaffoflik va 
hisobdorlik asosiy tamoyillar sifatida belgilangan.

Mahalliy olimlar tomonidan ham mazkur masala keng o‘rganilgan. Jumladan, B.Yu. Xodiyev (2018), Sh.Sh. 
Shodmonov (2019) va A.A. Rasulev (2020) ishlarida O‘zbekistonda korporativ boshqaruv tizimini isloh qilish, 
aksiyadorlik jamiyatlarida kuzatuv kengashlari rolini oshirish masalalari tahlil qilingan. Ularning tadqiqotlarida 
milliy iqtisodiyot xususiyatlarini hisobga olgan holda boshqaruv mexanizmlarini takomillashtirish bo‘yicha 
takliflar berilgan.

So‘nggi yillarda O‘zbekistonda korporativ boshqaruvni takomillashtirish bo‘yicha amalga oshirilayotgan 
islohotlar, xususan, davlat ulushi mavjud korxonalarda kuzatuv kengashlari faoliyatini kuchaytirishga qaratilgan 
chora-tadbirlar ilmiy tadqiqotlarda alohida o‘rin egallamoqda. Bu borada xalqaro tajribani milliy amaliyotga joriy 
etish muhim ahamiyat kasb etmoqda.

Shu bilan birga, mavjud tadqiqotlarni tahlil qilish shuni ko‘rsatadiki, kuzatuv kengashlari faoliyatining ilmiy-
metodologik asoslarini chuqurlashtirish, ularning samaradorligini baholashning yagona metodikasini ishlab 
chiqish, a’zolarning mustaqilligini ta’minlash va strategik qaror qabul qilishdagi rolini kuchaytirish bo‘yicha ilmiy 
izlanishlar yetarli darajada emas.

T A D Q I Q O T  M E T O D O L O G I YA S I
Ushbu maqolani tayyorlashda tahlil va sintez, qiyosiy tahlil, tizimli yondashuv va institusional tahlil 

usullaridan foydalanildi.

T A H L I L  V A  N A T I J A L A R
Kuzatuv kengashlari faoliyatning metodologik asoslarini tadqiq etish uchun birinchi navbatda metodologiya 

tushunchasini tahlil qilsak. Iqtisodiy adabiyotlarda ushbu tushunchaga mazmuni bir-biriga yaqin bo‘lgan 
ta’riflarni uchratish mumkin.  Metodologiya — nazariy va amaliy faoliyatni tashkil etish, qurish tamoyillari va 
usullari tizimi hamda bu tizim haqidagi ta’limotdir (Novikov 2013). Bizning fikrimizcha kuzatuv kengashlari 
faoliyatining metodologik asoslari bu ular faoliyatini samarali tashkil etishga qaratilgan ilmiy yondashuvlar, 
usullar, davlat va xo‘jalik jamiyatining boshqaruv organlari tomonidan yaratilgan institusional asoslar va tartib-
qoidalar majmuasidan iborat.

Kuzatuv kengashlari faoliyati zamonaviy iqtisodiy nazariyalarga asoslanadi. Xususan, agentlik nazariyasida 
kuzatuv kengashi menejment va mulkdorlar o‘rtasidagi munosabatlarni muvofiqlashtiruvchi institut sifatida 
qaraladi. Bu nazariyaga ko‘ra, menejerlar o‘z manfaatlarini ko‘zlab harakat qilishi mumkin bo‘lgan sharoitda 
kuzatuv kengashi nazorat mexanizmi sifatida xizmat qiladi.

Manfaatdor tomonlar nazariyasi esa kompaniya faoliyatini barcha ishtirokchilar manfaatlarini hisobga olgan 
holda tashkil etishni talab etadi. Bu esa kuzatuv kengashlaridan keng qamrovli strategik fikrlash va ijtimoiy 
mas’uliyatni talab qiladi.

Kuzatuv kengashlari roliga institusional yondashuv bu ularni faqat boshqaruv organi sifatida emas, balki 
muayyan qoidalar, institutlar va muhit ta’sirida shakllanadigan institut sifatida ko‘rib chiqishni nazarda tutadi. 

Ya’ni, kuzatuv kengashining samaradorligi faqat uning ichki tarkibiga emas, balki uni o‘rab turgan institusional 
muhitga ham bog‘liq.

Jahon amaliyotida kuzatuv kengashlari ikki asosiy modelda faoliyat yuritadi: bir pog‘onalik (one-tier, 
masalan, AQSH, Britaniya, Kanada) va ikki pog‘onalik (two-tier, masalan, Germaniya, Niderlandiya, Janubiy 
Koreya) tizimlar. 

Bir pog‘onalik tizimda ijro va nazorat funksiyalari bitta kengashda birlashtirilgan bo‘lsa, ikki pog‘onalik 
tizimda kuzatuv kengashi va ijro organi alohida bo‘lib, mustaqil nazoratni ta’minlaydi. Har ikki tizimda ham 
kuzatuv kengashining asosiy vazifasi — kompaniya strategiyasini qo‘llab-quvvatlash va moliyaviy hamda 
korporativ faoliyatni samarali nazorat qilishdir.

O‘zbekistonda kuzatuv kengashlari institutining rivojlanishi iqtisodiy islohotlar bosqichlari bilan chambarchas 
bog‘liq holda kechdi. Mustaqillik dastlabki yillarida davlat korxonalari negizida aksiyadorlik jamiyatlarini tashkil 
etilishi ularda korporativ boshqaruv organlari: aksiyadorlar umumiy yig‘ilishi, kuzatuv kengashi va ijroiya 
organlarini tuzilishiga olib keldi. Shu bilan birga, iqtisodiy islohotlarning dastlabki bosqichlarida nafaqat kuzatuv 
kengashlarining, balki xo‘jalik jamiyatlarining o‘zini ham ilmiy-uslubiy asoslari rivojlanmagan edi. 

Iqtisodiy islohotlarning rivojlanishi natijasida xo‘jalik jamiyatlarining huquqiy asoslari takomillashdi, 
korporativ boshqaruv tizimi hamda bozor infratuzilmasi institutlari yaratildi. Bugungi kunda kuzatuv kengashlari 
qonunchilikda belgilangan tartibda aksiyadorlik jamiyatlarida tuzilgan, ularning huzurida turli yo‘nalishlar 
bo‘yicha qo‘mitalar tashkil etilgan, kuzatuv kengashlarini saylash va yig‘ishlarini o‘tkazish tartib-taomillari 
shakllantirilgan. 

Shu bilan birga kuzatuv kengashlari faoliyatida bir qator muammolar mavjud, jumladan:
kuzatuv kengashlar faoliyatini xo‘jalik jamiyatlarining ichki hujjatlari bilan tartibga solishning uslubiy asoslari 

rivojlanmagan;
kuzatuv kengashlar huzurida turli yo‘nalishlar bo‘yicha tuzilgan qo‘mitalar faoliyati sust tashkil etilgan;
aksiyadorlar, shu jumladan minoritar aksiyadorlar huquqlarini himoya qilishda kuzatuv kengashlarining roli 

past darajada;
mas’uliyati cheklangan jamiyatlarida kuzatuv kengashlarini tuzish imkoniyatlaridan foydalanilmayapti. 
Kuzatuv kengashlar bo‘yicha yuqorida ko‘rsatib o‘tilgan hamda boshqa korporativ munosabatlardagi 

muammolarni hal etish uchun birinchi navbatda kuzatuv kengashlari faoliyatining ilmiy-metodologik asoslarini 
rivojlantirish maqsadga muvofiq. O‘zbekistonda kuzatuv kengashlari faoliyatining ilmiy-metodologik asoslarini 
rivojlantirish yo‘nalishlari bo‘yicha takliflar 1-jadvalda keltirilgan (1-jadval).

1-jadval. O‘zbekistonda kuzatuv kengashlari faoliyatining ilmiy-metodologik asoslarini rivojlantirish yo‘nalishlari
№ Rivojlantirish yo‘nalishi Maqsad va vazifalar Ilmiy-amaliy  tavsiyalar

1
Agentlik nazariyasi 
asoslarini 
mukammallashtirish

Mustaqil kuzatuv kengashi a’zolari 
faoliyatini samarali nazorat qilish; 
manfaatlar kelishmovchiligini 
kamaytirish.

Agentlik nazariyasi asosida ichki 
reglamentlar va qaror qabul qilish 
jarayonlarini takomillashtirish; mustaqil 
direktorlar sonini oshirish.

2 Steykxolderlar nazariyasi 
asoslarini rivojlantirish

Barcha manfaatdor tomonlar uchun 
shaffoflik va hisobdorlikni ta’minlash.

So‘rovnoma va intervyu orqali 
aksiyadorlar, xodimlar va ijtimoiy 
sheriklarni fikrlarini hisobga olish; 
korporativ ijtimoiy mas’uliyatni joriy qilish.

3
Xalqaro standartlar va 
OECD prinsiplarini joriy 
qilish

Kuzatuv kengashining vakolatlari va 
faoliyatini aniq tartibga solish.

OECD prinsiplari asosida ichki nazorat 
tizimlari va hisobot standartlarini 
yangilash; korporativ boshqaruv 
indeksini yaratish.

4 Institusional yondashuvni 
rivojlantirish

Kuzatuv kengashi faoliyatini milliy 
institutlar, qonun va tartib-taomillar 
hamda bozor muhiti ta’sirida 
samarali qilish.

Davlat va bozor institutlari bilan 
hamkorlik mexanizmlarini rivojlantirish;
korporativ qonunchilik va kuzatuv 
kengashlar faoliyatining tartib-qoidalarni 
takomillashtirish; 
korporativ madaniyatni rivojlantirish.

“Aksiyadorlik jamiyatlari va aksiyadorlarning huquqlarini himoya qilish to‘g‘risida”gi va “Mas’uliyati 
cheklangan jamiyatlar to‘g‘risida”gi qonunlar kuzatuv kengashlari faoliyatini tashkil etishning bir qator 
masalalarini xo‘jalik jamiyatlarining ichki hujjatlari bilan tartibga solish huquqini bergan. Shuning uchun kuzatuv 
kengashlari faoliyatini samarali tashkil etishda xo‘jalik jamiyatlarining ichki hujjatlarini (ustav, nizom va shu 
kabilar) ishlab chiqishning metodologik asoslarini rivojlantirish muhim ahamiyatga ega.

X U L O S A  V A  T A K L I F L A R
Mazkur tadqiqot natijalari shuni ko‘rsatadiki, O‘zbekistonda xo‘jalik jamiyatlari kuzatuv kengashlari 

korporativ boshqaruv tizimining muhim bo‘g‘ini bo‘lib, ularning samarali faoliyati kompaniyalarning barqaror 
rivojlanishi va investisiya jozibadorligini ta’minlashda hal qiluvchi ahamiyat kasb etadi. 

Shu munosabat bilan, kuzatuv kengashlari faoliyatining ilmiy-metodologik asoslarini takomillashtirish, 
ularning faoliyatini baholashning yagona metodologiyasini ishlab chiqish, mustaqil direktorlar ulushini oshirish 
va malakasini kuchaytirish, qo‘mitalar ishini xalqaro standartlar asosida tashkil etish hamda OECD prinsiplarini 
milliy amaliyotga keng joriy qilish maqsadga muvofiq. Shuningdek, korporativ boshqaruvda shaffoflik va 
hisobdorlikni oshirish, minoritar aksiyadorlar huquqlarini samarali himoya qilish, mas’uliyati cheklangan 
jamiyatlarda kuzatuv kengashlarini joriy etishni rag‘batlantirish va korporativ ichki hujjatlarni ilmiy asosda 
takomillashtirish orqali ushbu institut faoliyati samaradorligini sezilarli darajada oshirish mumkin.

